
 

Agenda - Pwyllgor Diwylliant, y Gymraeg a 

Chyfathrebu 
Lleoliad: 

Ystafell Bwyllgora 2 - y Senedd 

Dyddiad: Dydd Iau, 18 Gorffennaf 2019 

Amser: 10.00

I gael rhagor o wybodaeth cysylltwch a: 

Gareth Price 

Clerc y Pwyllgor 

0300 200 6565  

SeneddDGCh@cynulliad.cymru
------ 

1 Cyflwyniad, ymddiheuriadau, dirprwyon a datgan buddiannau 

(10.00)   

2 Addysgu hanes, diwylliant a threftadaeth Cymru: sesiwn 

dystiolaeth gyda chynrychiolwyr o Race Council Cymru 

(10.00-11.00) (Tudalennau 1 - 14)  

Uzo Iwobi, Cydgysylltydd Hanes Pobl Dduon Cymru, Race Council Cymru 

Abubakar Madden Al Shabbaz, Hanesydd Arbenigol Pobl Dduon Cymru, Race 

Council Cymru 

Vernesta Cyril OBE, un o Hynafwyr Windrush, Race Council Cymru 

Carl Connikie, Hyfforddwr Arweiniol, Rhaglen Cyflwyno Ysgolion Windrush, 

Race Council Cymru 

3 Papurau i'w nodi 

   

3.1 Gohebiaeth at Ofcom ynglŷn â chais y BBC i ddileu’r gofyniad i 100% o 

gynnwys y slot radio amser brecwast fod yn gynnwys llafar 

 (Tudalennau 15 - 17)  

3.2 Llythyr gan Gadeirydd y Pwyllgor Cyllid ynghylch Cyllideb Ddrafft Llywodraeth 

Cymru ar gyfer 2020-21 

 (Tudalennau 18 - 25)  

3.3 Gohebiaeth gyda Gweinidog yr Economi a Thrafnidiaeth ynghylch y Gronfa 

Newyddiaduraeth Hyperleol 

 (Tudalennau 26 - 29)  

------------------------Pecyn dogfennau cyhoeddus ------------------------



4 Cynnig o dan Reol Sefydlog 17.42(vi) i benderfynu gwahardd y 

cyhoedd o weddill y cyfarfod 

   

5 Ôl-drafodaeth breifat   

(11.00-11.10)   

6 Trafod yr adroddiad byr drafft: Radio Cymunedol 

(11.10-11.20) (Tudalennau 30 - 38)  

7 Trafod y flaenraglen waith 

(11.20-11.30) (Tudalennau 39 - 46)  



Mae cyfyngiadau ar y ddogfen hon

Tudalen y pecyn 1

Eitem 2Yn rhinwedd paragraff(au) vi, vii o Reol Sefydlog 17.42



 
 
 
 

 
 

Eleanor Marks 

Ofcom 

 

8 Gorffennaf 2019 

 

Annwyl Eleanor, 

 

Cais y BBC i ddileu’r gofyniad am gynnwys llafar 100 y cant yn ystod y slot 

radio brecwast 

 

Fel Cadeirydd Pwyllgor Diwylliant, y Gymraeg a Chyfathrebu Cynulliad 

Cenedlaethol Cymru, rwy'n pryderu ynghylch y cynigion sydd wedi'u nodi yng 

Nghynllun Blynyddol y BBC 2019-20 i wneud cais i Ofcom ddiwygio'r 

Drwydded Weithredu ar gyfer gorsafoedd radio yn y Cenhedloedd a'r 

Rhanbarthau. Mae'r cynnig i amrywio'r cwota ar gyfer cynnwys llafar yn y 

bennod ar 'Newidiadau posibl i wasanaethau cyhoeddus y BBC' yn dweud: 

 ‘we will be asking Ofcom to amend the Operating Licence to 

remove the 100% speech quota at breakfast time, whilst retaining 

the overall 60% quota for speech content between 06:00-19:00 on 

weekdays.’ 

Er mwyn mynegi'r pryderon hyn, rwyf eisoes wedi ysgrifennu at Ken 

MacQuarrie, Cyfarwyddwr y Cenhedloedd a'r Rhanbarthau; Rhodri Talfan 

Davies, Cyfarwyddwr BBC Cymru Wales; a'r Dirprwy Weinidog Diwylliant, 

Chwaraeon a Thwristiaeth yn Llywodraeth Cymru. 

Teimlaf y byddai unrhyw symud oddi wrth y gofyniad am gynnwys llafar 100 

y cant ar y radio rhwng 07.30 a 08.30 yn ystod yr wythnos yn lleihau'r cyfle i 

wrandawyr yng Nghymru glywed trafodaethau ynghylch digwyddiadau 

gwleidyddol a chyfoes sy'n dylanwadu ar eu bywydau. 

Mae cyfran y gwrandawyr yng Nghymru sy’n gwrando ar ddarllediadau 

radio’r BBC yn uwch nag unrhyw wlad arall yn y DU. Mae cynnal yr awr drafod 

yn ystod y slot brecwast yn rhoi cyfle i wrandawyr glywed gwybodaeth a 

chyfweliadau a fydd yn helpu iddynt ddeall penderfyniadau gwleidyddol sy'n 

ymwneud yn benodol â Chymru. 

Er mwyn imi gael deall sut y bydd Ofcom yn ymdrin â'r cais hwn, a wnewch 

chi nodi'r meini prawf a gaiff eu defnyddio i ystyried y cais gan y BBC? 

Byddai'n ddefnyddiol gwybod ar ba sail y bydd Ofcom yn gwneud 

penderfyniad ynglŷn â'r cais, ac yn benodol, pa ystyriaeth a gaiff ei rhoi i 

Genhadaeth a Dibenion Cyhoeddus y BBC. Rwy'n pryderu y bydd y cais yn 

tanseilio pwrpas cyhoeddus y sefydliad i 'ddarparu newyddion a gwybodaeth 

ddiduedd i helpu pobl i ddeall ac ymgysylltu â'r byd o’u cwmpas'. Mae'r 

diben cyhoeddus hwn yn cynnwys y gofyniad i: 

'gynnig cynnwys a dadansoddiad manwl ac amrywiol, nad ydynt ar 

gael yn helaeth gan ddarparwyr newyddion eraill y Deyrnas 

Unedig...er mwyn i'r holl gynulleidfaoedd allu ymgysylltu’n llawn â 

materion pwysig yn lleol, yn rhanbarthol, yn genedlaethol, yn y 

Deyrnas Unedig a ledled y byd, yn ogystal â chyfrannu at y broses 

ddemocrataidd, ar bob lefel, fel dinasyddion gwybodus ' 

Byddai cael syniad o'r gwahanol ffactorau a gaiff eu hystyried wrth 

asesu cynnig y BBC yn ddefnyddiol i ni a'n rhanddeiliaid cyn i'r cais 

ffurfiol gael ei gyflwyno i chi.  

Byddwn yn ddiolchgar pe gallech ymateb i mi cyn 31 Gorffennaf er mwyn imi 

allu rhannu eich sylwadau gyda'n Haelodau cyn toriad yr haf. 

Ymddiheuriadau am y rhybudd byr. 

 

Yn gywir, 

  

 

Bethan Sayed 

Cadeirydd y Pwyllgor 

Cadeirydd y Pwyllgor Plant, Pobl Ifanc ac Addysg 
Cadeirydd y Pwyllgor Newid Hinsawdd, Amgylchedd a Materion Gwledig 
Cadeirydd y Pwyllgor Diwylliant, y Gymraeg a Chyfathrebu 
Cadeirydd Pwyllgor yr Economi, Seilwaith a Sgiliau 
Cadeirydd y Pwyllgor Cydraddoldeb, Llywodraeth Leol a Chymunedau 
Cadeirydd y Pwyllgor Materion Allanol a Deddfwriaeth Ychwanegol 
Cadeirydd y Pwyllgor Iechyd, Gofal Cymdeithasol a Chwaraeon 
 

10 Gorffennaf 2019 

Annwyl Gadeiryddion y Pwyllgorau 

Cyllideb Ddrafft Llywodraeth Cymru ar gyfer 2020-21 

Yn ein cyfarfod ar 1 Mai 2019, cytunodd y Pwyllgor Cyllid ar y modd y byddai’n 
craffu ar y  gyllideb. Rwy'n ysgrifennu at holl Gadeiryddion y pwyllgorau pwnc i 
rannu ein syniadau ac i annog eich pwyllgorau i drafod sut y gallwch wneud eich 
rhan i sicrhau bod y gwaith o graffu ar gynlluniau gwariant y Llywodraeth yn cael ei 
gwblhau yn y modd mwyaf cydlynol ac effeithiol bosibl. 

Y prif feysydd craffu 

Rydym wedi cytuno i barhau â'r un dull a ddilynwyd yn ystod y blynyddoedd 
blaenorol, sef bod y gwaith o graffu ar y gyllideb yn canolbwyntio ar y pedair 
egwyddor sy’n sail i waith craffu ariannol: fforddiadwyedd, blaenoriaethu, gwerth 
am arian a phroses. Dyma’r egwyddorion:  

• Fforddiadwyedd - edrych ar y darlun ehangach o ran cyfanswm y refeniw a’r 
gwariant, ac a oes cydbwysedd priodol;  

• Blaenoriaethu - a ellir cyfiawnhau'r modd y caiff y dyraniadau eu rhannu 
rhwng y sectorau/rhaglenni gwahanol ac a ydynt yn gydlynol; 

• Gwerth am arian - yn y bôn, a yw cyrff cyhoeddus yn gwario eu dyraniadau'n 
ddoeth – yn ddarabodus, yn effeithlon ac yn effeithiol (h.y.) canlyniadau;  

• Prosesau'r gyllideb - a ydynt yn effeithiol ac yn hygyrch ac a yw’r cynlluniau 
corfforaethol a chynlluniau’r gwasanaethau, a’r gwaith o reoli perfformiad a 
rheoli cyllid wedi’u hintegreiddio? 

Yn dilyn cyfarfod i randdeiliaid yn Aberystwyth ar 27 Mehefin, rydym wedi 
penderfynu canolbwyntio ar nifer o feysydd penodol yn ystod y gwaith craffu, sef: 

- Sut y dylai Llywodraeth Cymru ddefnyddio pwerau trethu a benthyca, yn 
enwedig o ran Cyfradd Treth Incwm Cymru 

- Agwedd Llywodraeth Cymru tuag at wariant ataliol, a sut y caiff hyn ei  
adlewyrchu yn y broses o ddyrannu adnoddau (Gwariant ataliol = 
gwariant sy'n canolbwyntio ar atal problemau a lleihau’r galw am 
wasanaethau yn y dyfodol, drwy ymyrryd yn gynnar), yn enwedig o ran 
ariannu byrddau iechyd lleol a gwasanaethau iechyd a gofal cymdeithasol  

- Cynaliadwyedd gwasanaethau cyhoeddus, arloesi a thrawsnewid 
gwasanaethau 

- Polisïau Llywodraeth Cymru i hybu twf economaidd, lleihau tlodi ac 
anghydraddoldeb rhywiol, a lliniaru effeithiau’r diwygiadau lles 

- Cynlluniau Llywodraeth Cymru ar gyfer Brexit a pharodrwydd ar gyfer 
Brexit 

- Sut y mae tystiolaeth yn llywio gwaith Llywodraeth Cymru o ran pennu 
blaenoriaethau a dyrannu'r gyllideb 

- Sut y mae Deddf Cenedlaethau'r Dyfodol yn dylanwadu ar y broses o 
ddatblygu polisïau 

- Wrth gyhoeddi ‘argyfwng hinsawdd’, a yw’n amlwg bod Llywodraeth 
Cymru yn bwriadu ymateb i’r her honno a darparu’r adnoddau 
angenrheidiol  

Rydym yn eich annog i ganolbwyntio ar rai o'r meysydd hyn wrth graffu ar y 
gyllideb. 

Ymgynghori ynghylch y gyllideb ddrafft 

Yn ôl yr arfer, byddwn yn cynnal ymgynghoriad ar ran yr holl Bwyllgorau yn ystod 
toriad yr haf a bydd yr ymatebion yn cael eu rhannu â chi yn yr hydref er mwyn eich 
helpu i graffu ar y gyllideb ddrafft. 

Amgaeaf grynodeb o’r sylwadau a glywsom yn y cyfarfod i randdeiliaid a gynhaliodd 
y Pwyllgor Cyllid yn Aberystwyth cyn gosod y gyllideb. Mae’n bosibl y bydd y rhain o 
gymorth ichi pan fyddwch yn craffu ar y gyllideb. 

Amserlen 

Caiff y gyllideb ddrafft ei chyhoeddi ym mis Hydref fel arfer. Eleni, fodd bynnag, 
mae Llywodraeth y DU wedi cadarnhau y byddai’n cynnal Adolygiad Cynhwysfawr o 
Wariant a gaiff ei gwblhau’r un pryd â Chyllideb y DU. Felly, ar hyn o bryd nid oes 

gan Lywodraeth Cymru unrhyw wybodaeth ynghylch faint o gyllid a gaiff gan 
Lywodraeth y DU ar gyfer 2020-21 i seilio ei chyllideb arni. Mae’r Gweinidog Cyllid 
a’r Trefnydd wedi cyhoeddi bod Llywodraeth Cymru yn bwriadu cyhoeddi’r 
Cyllidebau amlinellol a manwl drafft gyda’i gilydd ar 10 Rhagfyr 2019, a chyhoeddi’r 
Gyllideb derfynol ar 3 Mawrth 2020. 

Fel y gwyddoch, newidiodd y darpariaethau’n ymwneud ag adroddiadau pwyllgorau 
polisi yn 2017, a gall pob pwyllgor baratoi ei adroddiad ei hun yn awr (os 
dymunwch), a gellir defnyddio'ch adroddiad fel dogfen ategol yn y ddadl ar y 
gyllideb ddrafft.   

Os oes gennych gwestiynau am unrhyw agwedd ar broses y gyllideb ddrafft, mae 
croeso i chi gysylltu â mi neu Bethan Davies, Clerc y Pwyllgor Cyllid, ar 0300 200 
6372, neu Bethan.Davies@Cynulliad.Cymru. 

 

Yn gywir 

 

 

Llyr Gruffydd AC 
Cadeirydd y Pwyllgor Cyllid 

Cynhaliodd y Pwyllgor ddigwyddiad anffurfiol i randdeiliaid yn y Marine Hotel, Aberystwyth 

ar 27 Mehefin 2019. Canolbwyntiodd y digwyddiad ar y gyllideb ddrafft ar gyfer 2020-21. 

1. Gwariant ataliol, iechyd a gofal cymdeithasol 

Dylid seilio dyraniad y gyllideb ar atal ac ymyrraeth gynnar.  

Trafododd rhanddeiliaid y pwysau cynyddol ar gyllidebau awdurdodau lleol, yn enwedig 

ym maes gofal cymdeithasol, oherwydd newidiadau demograffig a’r pwysau ar y gweithlu. 

Mae'r pwysau ariannol presennol ar awdurdodau lleol yn cynnwys gwneud iawn ym maes 

trin y gweithlu’n gyfartal (ee newidiadau i’r Cyflog Byw Cenedlaethol a thaliadau cysgu 

mewn), pecynnau gofal costus i bobl ag anghenion difrifol a chyfrifoldebau cynyddol ar ôl 

cyflwyno polisïau a deddfwriaeth newydd (ee y Bil Anghenion Dysgu Ychwanegol a Safonau 

Systemau Draenio Cynaliadwy). Roedd rhanddeiliaid yn teimlo nad yw dyletswyddau a 

chyfrifoldebau awdurdodau lleol yn lleihau pan gaiff cyllidebau eu torri. 

Mae llawer o awdurdodau lleol mewn sefyllfa’n awr lle mae’n amhosibl iddynt ymdopi ag 

unrhyw gostau ychwanegol. Mae hyn yn arwain at doriadau sylweddol mewn gwasanaethau 

ataliol er gwaethaf y pwyslais penodol mewn deddfwriaeth ddiweddar ar bwysigrwydd 

ymyrraeth gynnar ac atal  (ee Deddf Gwasanaethau Cymdeithasol a Llesiant, Deddf Llesiant 

Cenedlaethau'r Dyfodol, Trais yn erbyn Menywod, Cam-drin Domestig a Thrais Rhywiol 

(VAWDASV) etc). Gall torri gwasanaethau anstatudol, fel gwasanaethau ym maes hamdden, 

diwylliant a thrafnidiaeth, gael effaith niweidiol ar les corfforol a meddyliol y boblogaeth 

leol. Yn y tymor hir, gall hyn arwain at bwysau cynyddol ar wasanaethau statudol. Gall 

toriadau i drafnidiaeth gyhoeddus, er enghraifft, gael effaith sylweddol ar y boblogaeth 

leol, yn enwedig mewn ardaloedd gwledig.  

Awgrymodd rhai rhanddeiliaid fod angen i Lywodraeth Cymru ailystyried fforddiadwyedd 

gwasanaethau cyffredinol fel trafnidiaeth gyhoeddus am ddim a phresgripsiynau am ddim 

o ystyried yr hinsawdd ariannol bresennol a’r ffaith bod cyllidebau wedi crebachu. 

Ymgysylltu â Rhanddeiliaid: Cyllideb Ddrafft 

Llywodraeth Cymru ar gyfer 2020-21 
Y Pwyllgor Cyllid |  Gorffennaf 2018 

Mae lleoliadau y tu allan i'r sir yn eithriadol o gostus i awdurdodau lleol. Awgrymwyd bod 

angen i awdurdodau lleol gydweithio’n rhanbarthol i ddatblygu gwasanaethau arbenigol, 

dielw yn lleol er mwyn osgoi anfon plant ac oedolion i leoliadau costus y tu allan i'r sir. 

Fodd bynnag, trafododd rhanddeiliaid y tensiwn rhwng mesurau ataliol, sy’n aml yn tueddu 

i fod yn fwy hirdymor, ac ymdrin ar unwaith â phwysau tymor byr. 

2. Cynlluniau a strategaethau hirdymor 

Er gwaethaf argymhellion y Pwyllgor Cyllid yn 2017, mae’n dal yn anodd i awdurdodau lleol 

gynllunio ar gyfer goblygiadau ariannol deddfwriaeth newydd. Hyd yn oed pan fydd 

Llywodraeth Cymru yn eu sicrhau y bydd unrhyw newidiadau yn “niwtral o ran cost”, anaml 

y bydd hyn yn digwydd yn ymarferol. Nid y costau uniongyrchol yw’r unig broblem; rhaid 

ystyried hefyd y ffaith bod angen dargyfeirio adnoddau o wasanaethau eraill. Mae 

deddfwriaeth newydd yn effeithio ar y trydydd sector yn aml hefyd, er enghraifft roedd 

goblygiadau sylweddol o ran adnoddau yn wynebu elusennau cam-drin domestig pan 

gyflwynwyd Deddf VAWDASV. 

Roedd nifer o randdeiliaid yn pryderu am effaith bosibl Brexit a'r diffyg eglurder ynghylch 

polisi ar ôl Brexit a'r Gronfa Ffyniant Gyffredin. Bydd angen llenwi rhai “bylchau” 

deddfwriaethol ar ôl Brexit ond mae angen i Lywodraeth Cymru ystyried goblygiadau  

ariannol hyn yn ofalus. Er enghraifft, os yw Llywodraeth Cymru yn ystyried codi safonau 

rheoleiddio ar gyfer ffermio ar ôl Brexit, gallai hyn arwain at oblygiadau sylweddol o ran 

adnoddau i awdurdodau lleol gan y byddai disgwyl iddynt gynnal archwiliadau ychwanegol. 

Roeddent yn teimlo y dylai Llywodraeth Cymru fod yn paratoi ar gyfer Brexit heb gytundeb, 

er mwyn bod yn barod ar gyfer y posibilrwydd hwnnw. 

Mae angen i’r sectorau iechyd, gofal cymdeithasol a'r trydydd sector weithio’n fwy 

cydgysylltiedig, er enghraifft mewn perthynas ag agenda Profiadau Niweidiol yn ystod 

Plentyndod (ACE) gan y gall hyn effeithio ar nifer o agweddau ar gymdeithas. 

Tanlinellodd rhanddeiliaid fod gwariant a gweledigaeth hirdymor yn hanfodol fel rhan o 

waith cynllunio mwy hirdymor. Roedd teimlad nad yw prosiectau tymor byr a chyllidebau 

blynyddol yn caniatáu i awdurdodau lleol wario’n strategol a sicrhau gwerth am arian – a 

bod cyllidebau'n cael eu gwario er mwyn cael eu gwario yn hytrach na fel rhan o  

strategaethau ac er mwyn cyflawni blaenoriaethau.  

Awgrymwyd hefyd y dylid cyflwyno cyllidebau 'aflonyddol', rhoi llai o bwyslais ar gyllidebau 

blynyddol a glynu’n dynnach at egwyddorion Deddf Llesiant Cenedlaethau'r Dyfodol i 

sicrhau bod gofynion yn cael eu bodloni. Dylai cyllidebau ganolbwyntio ar ddiwallu’r angen,  

gan roi sylw i feysydd penodol a chydweithio ar draws sectorau yn hytrach na glynu at 

strwythurau adrannol ac annog sectorau i gystadlu.  

3. Economi, busnesau a'r trydydd sector 

Mae angen i Lywodraeth Cymru wneud mwy i hyrwyddo'r economi a busnes yng Nghymru. 

Dylai Cymru gaffael “o Gymru i Gymru”. Er enghraifft, ar hyn o bryd mae'r rhan fwyaf o'n 

llyfrau addysg yn cael eu caffael o Loegr. Mae hyn yn aml oherwydd bod rheolau caffael yn 

ei gwneud yn anodd i gyflenwyr bach wneud cais am gontractau. 

Pe bai busnesau lleol yn cael mwy o gefnogaeth, roedd rhanddeiliaid yn teimlo y byddai 

economïau lleol yn tyfu, ac roedd angen i Lywodraeth Cymru weithio gydag awdurdodau 

lleol i gyflawni hyn.  

Yn aml iawn, disgwylir i'r trydydd sector ysgwyddo’r baich pan fydd awdurdodau lleol yn 

cael eu gorfodi i dorri gwasanaethau ond mae llawer o'r cyrff hyn hefyd yn gweithio hyd 

eithaf eu gallu ac yn gorfod troi pobl draw oherwydd prinder adnoddau. Dros y 

blynyddoedd diwethaf, collwyd llawer o gyrff llai yn y trydydd sector oherwydd prinder 

arian neu maent wedi gorfod uno â sefydliadau eraill er mwyn parhau ac, oherwydd hyn, 

rydym wedi colli gwybodaeth, arbenigedd a chefnogaeth leol.  

Ym marn y rhanddeiliaid, roedd trafnidiaeth gyhoeddus yn allweddol i gymunedau, yn 

enwedig cymunedau gwledig, ac roedd hefyd yn rhan annatod o unrhyw ymdrechion i greu 

cyfleoedd economaidd. Yr ystyriaethau pwysicaf o ran  trafnidiaeth oedd bod yn rhaid iddi 

fod yn hawdd ei defnyddio, yn fforddiadwy ac o safon uchel. 

Roedd rhanddeiliaid yn amheus ynglŷn â rhoi cyllid i gynlluniau arloesol mawr gan fod 

risgiau posibl ynghlwm wrth hynny, ac awgrymwyd y gellid defnyddio'r adnoddau hynny i 

gefnogi gwasanaethau eraill. Er enghraifft, roedd rhanddeiliaid yn amau ai Cymru ddylai 

arwain datblygiadau technolegol newydd, fel ynni’r llanw. 

Trafododd rhanddeiliaid yr angen i ddatblygu strategaeth gwaith teg. 

4. Cyllid addysg 

Awgrymodd rhanddeiliaid fod angen egluro a symleiddio'r gyllideb addysg. 

Tynnodd rhanddeiliaid o'r sector addysg sylw at y ffaith bod rhai diwydiannau, cyfleusterau 

a gwasanaethau yn gweithredu ar draws gwahanol ardaloedd acm yn hytrach na chystadlu 

am gyllidebau, dylai sectorau fod yn cydweithio i sicrhau canlyniadau.   

5. Gwasanaethau lleol 

Roedd pryderon hefyd fod cyfleusterau cymunedol, gan gynnwys canolfannau hamdden, 

yn cau. Nodwyd bod hyn yn cael cryn dipyn o effaith ar iechyd a lles y cymunedau hynny 

ac yn creu problemau y gellid eu hatal, yn aml, naill ai drwy gynnig cyfleoedd i wneud 

ymarfer corff ac osgoi problemau iechyd meddwl. Nodwyd hefyd fod cyfleusterau 

cymunedol yn creu strwythurau i ddatblygu cyfalaf cymdeithasol. 

Roedd pryder bod gwasanaethau ac asedau’n cael eu trosglwyddo o ddwylo awdurdodau 

lleol i gynghorau tref a chymuned. Mae hyn yn arwain at risg sylweddol o ran gallu'r 

sefydliadau sy'n gyfrifol am wasanaeth i’w roi ar waith, ac mae awdurdodau lleol yn debygol 

o fod â mwy o dimau a gallu arbenigol na chynghorau tref a chymuned. Pan gaiff 

gwasanaethau eu trosglwyddo, awgrymodd rhanddeiliaid fod angen trosglwyddo cyllid ac 

adnoddau hefyd. 

Awgrymodd rhanddeiliaid fod angen defnyddio asedau'n well, a bod angen i bob haen o 

lywodraeth weithio gyda'i gilydd i ddeall pa asedau oedd ganddynt a’r ffordd orau o 

ddefnyddio'r rhain. 

Roedd teimlad cyffredinol bod straen cynyddol yn cael ei roi ar awdurdodau lleol oherwydd 

prinder arian, ac y byddai hynny'n arwain at ostyngiad mewn staff a phrinder adnoddau, a 

bod hynny, yn ei dro, yn arwain at broblemau ychwanegol; disgrifiodd rhanddeiliaid hyn 

fel cylch diddiwedd nad yw’n cael ei ddatrys. 

6. Tai 

Mae angen i Lywodraeth Cymru roi mwy o gymorth i awdurdodau lleol i'w galluogi i roi eu 

blaenoriaethau ar waith ym maes tai fforddiadwy. Er enghraifft, pan fyddant yn benthyca i 

brynu eu stoc tai ei hunain, byddai'n ddefnyddiol pe gallai awdurdodau lleol ad-dalu’r 

benthyciad ar y gyfradd is yn hytrach na chyfradd y farchnad y mae'n ofynnol i Landlordiaid 

Cymdeithasol Cofrestredig ei thalu. 

Roedd rhai rhanddeiliaid am i Lywodraeth Cymru gymryd camau i atal perchnogion ail 

gartrefi rhag osogi talu treth ar yr eiddo hwnnw er mwyn creu mwy o gyfleoedd i bobl 

Cymru brynu tai yn eu cymunedau. 

7. Tryloywder a chraffu 

Nid oes dealltwriaeth glir o benderfyniadau gwariant Llywodraeth Cymru ac mae angen 

canolbwyntio ar ganlyniadau ac anghenion pobl Cymru. Mae Deddf Cenedlaethau'r Dyfodol 

yn rhan annatod o asesiadau effaith awdurdodau lleol, ond dywedodd nifer ohonynt nad yw 

wedi cael effaith sylweddol. Roedd rhanddeiliaid yn cydnabod y bydd Deddf Cenedlaethau'r 

Dyfodol yn debygol o gael effaith gadarnhaol yn y pen draw, ond nid oes unrhyw fuddion 

uniongyrchol i’w gweld, a’r cyfan y mae’n ei gwneud yw cyfyngu ar y cyllid a gaiff 

llywodraeth leol. Teimlai rhanddeiliaid fod angen i Ddeddf Cenedlaethau'r Dyfodol gael ei 

bwydo i unrhyw gynlluniau ychwanegol eraill yn hytrach na’i thrin fel Deddf ar ei phen ei 

hun.  

Roedd rhai rhanddeiliaid yn teimlo bod Llywodraeth Cymru yn gorwario a bod annhegwch 

yn y modd y caiff gwasanaethau iechyd eu hariannu. Holodd rhai sut y mae Llywodraeth 

Cymru yn monitro gwariant byrddau iechyd, o ystyried nifer y byrddau sydd mewn mesurau 

arbennig.  

8. Grwpiau cydraddoldeb a grwpiau agored i niwed 

Mae toriadau i drafnidiaeth gyhoeddus yn aml yn cael effaith anghymesur ar rai grwpiau 

mewn cymdeithas, er enghraifft pobl anabl, pobl hŷn neu ddioddefwyr cam-drin domestig. 

Nododd rhanddeiliaid y dylai tlodi fod yn ganolog i bob penderfyniad cyllidebol ac y dylai'r 

gyllideb ddefnyddio methodoleg i asesu’r effaith ar dlodi.  

9. Trethiant  

Roedd rhanddeiliaid yn pryderu bod trethi lleol yn cynyddu tra bod gwasanaethau'n 

prinhau. Roedd rhanddeiliaid yn awyddus i ddeall pa drethi ychwanegol y gellid ystyried eu 

codi yng Nghymru a beth allai fod yn briodol. Roeddent yn tanlinellu ei bod yn bwysig bod 

pobl yn ymwybodol o’r hyn y bydd trethi Cymru yn ei ariannu a soniwyd am bryderon 

trawsffiniol gan fod trethi gwahanol yn Lloegr.  

Roedd rhanddeiliaid yn gefnogol i'r syniad o godi 'Dreth Dwristiaeth' ar y rhai sy'n ymweld 

â Chymru a'i Pharciau Cenedlaethol, gan ddadlau bod twristiaid yn defnyddio adnoddau fel 

y gwasanaethau iechyd, ac y gallai’r dreth hon wrthbwyso hynny.   

Ken Skates AC 

Gweinidog yr Economi a Thrafnidiaeth 

Llywodraeth Cymru  

 

 

13 Mehefin 2019 

Annwyl Ken, 

Cronfa i gefnogi newyddion hyperleol 

Dyma ysgrifennu i ofyn am ragor o fanylion am y gronfa i gefnogi newyddion 

hyperleol. Bwriad y gronfa, a lansiwyd ym mis Mawrth, yw cefnogi 

'newyddiadurwyr sydd am sefydlu eu busnesau eu hunain ym maes 

newyddion hyperleol' a 'datblygu sgiliau a rhwydweithiau' i 'helpu i gynnal a 

thyfu'r sector, gan alluogi newyddiadurwyr hyperleol i ehangu eu cwmpas a'u 

cyrhaeddiad o fewn eu cymunedau.' 

Mae'r Pwyllgor yn awyddus i weld y gronfa'n llwyddo ac yn cyflawni'r 

argymhellion yn ein hadroddiad 'Y Penawdau'. Yn ddiweddar, mae pobl sy'n 

gweithio yn y sector wedi cysylltu â mi i'm hysbysu bod y broses i wneud cais 

am arian yn un gymhleth ac mae'n bosibl y bydd pobl yn diflasu arni.  

Beth yw'r meini prawf ar gyfer dyrannu grantiau, a beth yw'r broses ar gyfer 

penderfyniadau?  A allwch chi amlinellu sut mae'r gronfa'n cael ei hyrwyddo 

i'r sector?  A gaiff y gronfa ei hadolygu, ac, os felly, a fyddwch chi'n gofyn am 

farn y sector i weld sut y gellir ei gwella? 

Rwy'n pryderu am yr adborth a gefais am y gronfa, sef ei bod yn ei defnyddio 

ac nad yw wedi cael ei hyrwyddo'n dda.  Byddwn yn ddiolchgar pe gallech 

ateb fy llythyr erbyn 9 Gorffennaf i ganiatáu imi ymateb i'r bobl sydd wedi 

cysylltu â mi. 

Yn gywir, 

  

 

Bethan Sayed 

Cadeirydd y Pwyllgor 

Ken Skates AC/AM 
Gweinidog yr Economi a Thrafnidiaeth 
Minister for Economy and Transport  

Bae Caerdydd • Cardiff Bay 
Caerdydd • Cardiff 

CF99 1NA 

Canolfan Cyswllt Cyntaf / First Point of Contact Centre: 

0300 0604400 

Gohebiaeth.Ken.Skates@llyw.cymru 
Correspondence.Ken.Skates@gov.wales 

Rydym yn croesawu derbyn gohebiaeth yn Gymraeg.  Byddwn yn ateb i ohebiaeth a dderbynnir yn Gymraeg  yn yr un iaith ac ni fydd 

gohebu yn y Gymraeg yn arwain at oedi.  

We welcome receiving correspondence in Welsh.  Any correspondence received in Welsh will be answered in Welsh and corresponding 

in Welsh will not lead to a delay in responding.   

Our ref/Ein cyf: MA-P-KS-2398-19 

Bethan Sayed AC 
Cadeirydd   
Pwyllgor Diwylliant, y Gymraeg a Chyfathrebu 

9 Gorffennaf 2019 

Annwyl Bethan, 

Diolch am eich llythyr dyddiedig 13 Mehefin yn holi am fwy o fanylion am y gronfa i gefnogi 
newyddion lleol iawn. 

Aeth y (Gronfa) Newyddiaduraeth Gymunedol Annibynnol yn fyw ar 1 Ebrill i gynnig cyllid 
grant refeniw i gyhoeddiadau cymunedol annibynnol, a elwir hefyd yn gyhoeddiadau lleol 
iawn, yng Nghymru, i gefnogi cynaliadwyedd, datblygiad a thwf eu cyhoeddiad. Mae'r Gronfa 
ar gael yn ystod blwyddyn ariannol 2019/20. 

Mae'r Gronfa wedi ei hanelu at gyhoeddiadau cymunedol annibynnol yng Nghymru, sydd 
wedi gweithredu o fewn eu cymuned yng Nghymru am 6 mis o leiaf, ac sy'n aelodau o'r 
Independent Community News Network (ICNN). 

Mae'r gweithgarwch cymwys yn cynnwys camau i wella prosesau busnes; cynyddu ffrydiau 
incwm; cynyddu nifer y darllenwyr; gwelliannau technegol; defnyddio arbenigedd ddigidol; a 
hyfforddiant. Mae costau cyflog am dri mis hefyd yn gymwys. Nid dyma'n unig sy'n gymwys 
a bydd Llywodraeth Cymru yn ystyried gweithgareddau eraill fydd yn sicrhau mwy o gadernid 
a chynaliadwyedd neu dwf busnesau os oes tystiolaeth ddigonol. Fodd bynnag, mae'r cyllid 
ar gyfer refeniw yn unig, felly nid yw gwariant cyfalaf megis offer yn gymwys. 

Cafodd y Gronfa ei hyrwyddo i'r sector drwy ddatganiad i'r wasg, sianelau y cyfryngau 
cymdeithasol a Busnes Cymru, a byddwn yn parhau i dynnu sylw at y Gronfa ar y cyfryngau 
cymdeithasol. Hefyd, mae'r Ganolfan Newyddiaduraeth Gymunedol (C4CJ) wedi hyrwyddo'r 
Gronfa ymysg eu haelodau o'r ICNN, y rhwydwath, a'r sector yn ehangach.   

Nid yw'r broses ymgeisio yn gymhleth ac mae'n ofynnol i ymgeiswyr ddarparu manylion byr 
am eu cyhoeddiad, cadarnhad eu bod yn gymwys a manylion yr hyn y caiff y cyllid ei 
ddefnyddio ar ei gyfer. Mae fy Swyddogion ar gael i drafod ceisiadau a chymhwysedd cyn 
cyflwyno'r cais ac wrth law i arwain ymgeiswyr drwy'r broses. 

Nid oes cyfyngu ar faint o grant y gellir gwneud cais amdano, yn amodol ar wiriadau 
diwydrwydd dyladwy ac ystyriaethau gwerth am arian. Hefyd, mae'n bosibl gwneud ceisiadau 
niferus yn ystod y cyfnod o 12 mis i ganiatáu mwy o hyblygrwydd i gynnal prosiectau dilynol 
llai ac i helpu i reoli llif arian. Gellir gwneud ôl-daliadau neu dalu ymlaen llaw, a hefyd daliadau 
llai fesul cam.  
 
Gan bod cyfyngu ar faint o arian sydd ar gael, caiff ceisiadau eu gwerthuso fesul achos gan 
Banel Llywodraeth Cymru i sicrhau eu bod yn bodloni'r meini prawf cymhwysedd ac yn cael 
ei ystyried yn werth am arian. Er mwyn helpu gyda'r broses werthuso, mae pob ymgeisydd 
cymwys wedi cydsynio i'w cais gael ei rannu gyda'r C4CJ.  Mae'r C4CJ yn gweithredu fel 
cynghorwyr arbenigol ym maes newyddiaduraeth leol iawn i gynnig sylwadau ar y 
gweithgareddau arfaethedig; fodd bynnag nid ydynt yn rhan o'r broses gymeradwyo. 
 
Bydd pob dyfarniad grant yn cael ei fonitro wedi chwe mis a chaiff effaith y grant ei werthuso 
wedi 12 mis. Bydd y gwerthusiad yn asesu sut y cafodd y grant effaith ar y cyhoeddiadau a'r 
sector, a bydd yn llywio unrhyw gyllid posibl yn y dyfodol. Hefyd, caiff darn annibynnol o 
ymchwil ei gynnig gan yr Athro Karin Wahl-Jorgensen o'r C4CJ i edrych ar sut y gallai'r Gronfa 
gael effaith ar bolisi, fydd yn cynnwys cyfweliadau â'r sector yng Nghymru. 
 
Yn gywir, 
 
 

 
 
 
 
 

 
Ken Skates AC/AM 

Gweinidog yr Economi a Thrafnidiaeth  
Minister for Economy and Transport 

